
1 Inngangur 
Friðhelgi einkalífs er meðal grundvallarmannréttinda og er vernduð með ýmsum alþjóðlegum 

samningum og 71. gr. stjórnarskrár lýðveldissins Íslands nr. 33/1944.1 Börn eiga rétt á þessari 

friðhelgi eins og aðrir en þau eru ekki jafn fær um að gæta réttar síns og fullorðnir. Börn eru 

ekki þrýstihópur sem berst fyrir réttindum sínum, þau þarfnast umönnunar, verndar, leið-

sagnar og hvatningar til að þroskast og verða virkir þátttakendur í lýðræðissamfélagi. 

Samningur Sameinuðu þjóðanna um réttindi barnsins, sem í daglegu tali er nefndur 

Barnasáttmálinn, var fullgiltur og öðlaðist gildi á Íslandi 27. nóvember 1992.2 Ákvæði um 

friðhelgi einkalífs barna er að finna í 16. gr. Barnasáttmálans.  

Ísland er skuldbundið að þjóðarétti til þess að haga löggjöf og stjórn- og dómsýslu þannig 

að réttindi barna samkvæmt sáttmálanum séu virt.3 Vegna tvíeðliskenningarinnar4, sem lögð 

er til grundvallar í lagatúlkun hér á landi, er þó ekki hægt að byggja rétt eða skyldu beint á 

ákvæðum Barnasáttmálans, en til þess þyrfti að lögfesta samninginn.5 Þegar þessi ritgerð er 

skrifuð liggur fyrir á Alþingi frumvarp til lögfestingar Barnasáttmálans. Fyrstu umræðu um 

það er lokið og hefur frumvarpinu verið vísað í nefnd.6  

Í þessari ritgerð verður fjallað um skráningu, miðlun og meðferð persónuupplýsinga um 

börn í grunnskólum frá því sjónarhorni hvort löggjöf og stjórnsýsluframkvæmd tryggi 

nægilega vel friðhelgi einkalífs nemenda við vinnslu persónuupplýsinga. Verða viðeigandi 

ákvæði grunnskólalaga nr. 91/20087 borin saman við ákvæði 16. gr. Barnasáttmálans til að 

kanna hvort þau samrýmist þeim skilyrðum sem ákvæðið setur, til að tryggja vernd friðhelgi 

einkalífs barna við vinnslu persónuupplýsinga. Við þessa athugun verður leitast við að svara 

eftirfarandi spurningum: Hvaða upplýsingar skal skrá samkvæmt grskl.?, Hver er tilgangur 

skráningarinnar?, Hverjir hafa aðgang að þeim upplýsingum og hvað verður um þær þegar 

skólaskyldu barns lýkur? Ritgerðin hefst á umfjöllun um friðhelgi einkalífs og þá út frá 

réttarstöðu barns, skilgreind verða hugtakið „friðhelgi einkalífs“ og hugtakið „barn“. Fjallað 

verður um ákvæði 71. gr. stjskr., um friðhelgi einkalífs og 3. mgr. 76. gr. stjskr., sem er 
                                                
1 Hér eftir verður notast við skammstöfunina, stjskr. eða stjórnarskrá þegar vísað er í stjórnarskrá lýðveldisins 

Íslands, nr. 33/1994. 
2 Þórhildur Líndal: „Barnasáttmálinn“, bls. 73. 
3 Þórhildur Líndal: „Barnasáttmálinn“, bls. 73. 
4 Tvíeðliskenningin byggir á því að landsréttur og þjóðaréttur séu tvö aðskilin lagakerfi. Sjá nánari umfjöllun 

Gunnar G. Schram: Stjórnskipunarréttur, bls. 457.  
5 Björg Thorarensen: Stjórnskipunarréttur, bls. 85-86. 
6 Þskj. 155, 141. lögþ. 2012 – 2013. (enn óbirt í A-deild Alþt.). Frumvarpið bíður umfjöllunar hjá allsherjar- og 

menntamálanefnd. 
7 Hér eftir verður notast við skammstöfunina grskl. eða grunnskólalög við umfjöllun um lög um grunnskóla nr. 

91/2008. 

sérstakt ákvæði sett til verndar börnum. Almenn umfjöllun um Barnasáttmálann kemur þar á 

eftir og í kjölfarið umfjöllun um 16. greinina um friðhelgi og hvaða kröfur eru gerðar 

samkvæmt ákvæðinu. Í þriðja kafla verður til útskýringar fjallað um nokkrar reglur laga nr. 

77/2000 um persónuvernd og meðferð persónuupplýsinga8 sem taldar eru eiga við þessa 

umfjöllun og farið yfir leiðbeiningar úr vinnuskjali nr. 1/2008, sem starfshópur skv. 29. gr. 

persónuverndartilskipunar nr. 95/46/EB tók saman.9 Í fjórða kafla, sem er aðalumfjöllunarefni 

þessarar ritgerðar, verður fjallað um skráningu, meðferð og miðlun persónuupplýsinga 

samkvæmt grskl. með tilliti til þess hvort friðhelgi einkalífs nemenda er vernduð í því 

sambandi. Leitast verður við að svara aðalrannsóknarspurningum ritgerðarinnar, sem nefndar 

voru hér í upphafi. Stjórnskipan grunnskóla verður útskýrð, örstutt umfjöllun um helstu 

skyldur og réttindi nemenda, skráningu persónuupplýsinga, aðgang að persónuupplýsingum, 

og loks umfjöllun um þagnarskyldureglur. Reglur um varðveislu gagna eftir að skólagöngu 

barns lýkur verða til umfjöllunar í fimmta kafla. Í sjötta kafla verður tekið dæmi um 

framkvæmd laganna, og sjónum þá beint að grunnskólum Reykjavíkur, fjallað verður um 

skýrslu starfshóps um skjalamál í grunnskólum Reykjavíkurborgar10 en skýrslan sýnir hver 

staða skjalavörslu í grunnskólum borgarinnar var 2010 og hvaða vinna hefur verið unnin í 

kjölfar hennar. Í sjöunda kafla verða síðan teknar saman helstu niðurstöður, dregnar ályktanir 

af þeim og lagðar fram tillögur til umbóta. 

2 Friðhelgi einkalífs — réttindi barns 
2.1 Hugtakið friðhelgi einkalífs 

Friðhelgi einkalífs er skilgreint sem: „Réttur til friðhelgi fjölskyldu, heimilis og allra tjáskipta. 

Undir það fellur m.a. réttur til þess að einkamálefni séu ekki gerð opinber og réttur til að 

stofna til og þroska sambönd við aðrar manneskjur.“11 Ekki er að finna skilgreiningu á 

hugtakinu friðhelgi í 71. gr. stjskr., lögskýringargögnum með þeirri grein né í öðrum 

lagaákvæðum en hugtakið kemur frá upprunalegu ákvæði um friðhelgi heimilisins í 

stjórnarskrá Íslands frá 1874.12 Friðhelgi er skilgreint í lögfræðiorðabók sem: „Réttur 

(einstaklings) til að vera laus við utanaðkomandi afskipti eða ónæði; næði eða friður sem ekki 

                                                
8 Hér eftir verður notast við skammstöfunina pvl. eða vísað í persónuverndarlögin, þegar vísað er til laga nr. 

77/2000 um persónuvernd og meðferð persónuupplýsinga. 
9 Í 29.gr. persónuverndartilskipunar nr. 95/46 EB segir: „Hér með er komið á fót starfshópi um vernd 

einstaklinga í tengslum við vinnslu persónuupplýsinga, hér á eftir kallaður „starfshópur“. Hann skal gegna 
ráðgjafarhlutverki og starfa sjálfstætt.“  

10 Starfshópur um skjalamál um grunnskóla Reykjavíkur var stofnaður af fræðslustjóra með erindisbréfi í ágúst 
2010. Skjalamál í grunnskólum Reykjavíkurborgar, fylgiskjal 1 – erindisbréf. 

11 Páll Sigurðsson, ritstj.: Lögfræðiorðabók, bls. 147. 
12 Björg Thorarensen: Stjórnskipunarréttur, bls. 285. 

skal rjúfa.“13 Hugtakið einkalíf er víðtækt, en í því felst fyrst og fremst réttur hvers manns til 

að ráða yfir lífi sínu og líkama, réttur til að njóta friðar um lífshætti sína og einkahagi og að 

tilfinningalíf hans, tilfinningasambönd og samskipti við aðra skuli njóta verndar fyrir 

afskiptum annarra, en með því er bæði átt við aðra einstaklinga og stjórnvöld.14 Fleiri réttindi 

en hér hafa verið nefnd falla undir friðhelgi einkalífs en ekki er unnt að setja fram tæmandi 

talningu á þeim réttindum.15 

2.2 Hugtakið barn 

„Í 1. gr. Barnasáttmálans er hugtakið „barn“ skilgreint sem hver sá einstaklingur er ekki hefur 

náð 18 ára aldri.“16 Samkvæmt ákv. 1. mgr. 3. gr. barnaverndarlaga nr. 80/2002 er með 

börnum átt við einstaklinga undir 18 ára aldri. Hvorki í Barnasáttmálanum né í íslenskri 

löggjöf er að finna ákvæði þar sem tilgreint er skýrum stöfum hvenær barnæskan hefst en hér 

á landi er þó gengið út frá þeirri almennu reglu að miða við fæðingu barns.17 Samkvæmt 1. 

mgr. 1. gr. lögræðislaga nr. 71/1997 verða menn lögráða 18 ára, en í því felst bæði sjálfræði 

og fjárræði og að framfærsluskyldu forsjáraðila lýkur, sbr. 61. gr. barnalaga nr. 76/2003.18  

Í tengslum við þessa umfjöllun hér, verður aðaláherslan á börn á grunnskólaaldri þ.e. að 

jafnaði 6-16 ára.19  

2.3 Stjórnarskrá Íslands nr. 33/1944 — réttindi barns 

2.3.1 Ákvæði 71. gr. stjskr. – réttindi barns 

Friðhelgi einkalífs, heimilis og fjölskyldu er vernduð í 71. gr. stjórnarskrár Íslands, nr. 

33/1944, sbr. 9. gr. laga nr. 97/1995. Í ákvæðinu er ekki minnst beinum orðum á börn en þar 

kemur fram að „allir“ skuli njóta friðhelgi einkalífs, heimilis og fjölskyldu. Ákvæðið er því 

túlkað þannig að börn njóti verndar þess jafnt sem fullorðnir.20 Við breytingu á 

mannréttindaákvæðum stjórnarskrárinnar með lögum nr. 97/1995 var orðalag 71. gr., sem 

áður var 66. gr. stjskr., víkkað verulega. Samkvæmt orðanna hljóðan var eldra ákvæðið 

einungis bundið við vernd heimilisins, þ.e. að óheimilt væri að gera húsleit, kyrrsetja bréf og 

önnur skjöl og rannsaka þau nema eftir dómsúrskurði eða sérstakri lagaheimild. Ekki var 

                                                
13 Páll Sigurðsson o.fl.: Lögfræðiorðabók, bls. 147. 
14 Björg Thorarensen: Stjórnskipunarréttur, bls. 288. 
15 Björg Thorarensen: Stjórnskipunarrétttur, bls. 290. 
16 Þórhildur Líndal: Barnasáttmálinn, bls. 9. 
17 Þórhildur Líndal: Barnasáttmálinn, bls. 10. 
18 Björg Thorarensen: Stjórnskipunarréttur, bls. 559-560.  
19 Skólaskylda barns er að jafnaði frá 6-16 ára aldurs, sbr. 1. mgr. 3. gr. grunnskólaga nr. 91/2008. 
20 Friðhelgi einkalífs, bls. 5. 

minnst á vernd friðhelgi einkalífs eða fjölskyldu í 66. gr., en sú vernd var þó talin ríkja 

samkvæmt óskráðum grunnreglum íslenskrar löggjafar.21  

Skráning persónuupplýsinga um einstaklinga er dæmi um svið þar sem vaknað geta 

spurningar um það hvort brotið sé gegn friðhelgi einkalífs þeirra. Hvaða upplýsingar er 

nauðsynlegt að skrá og hvernig er vörslu þeirra hagað?22 Friðhelgi einkalífs er talið vera 

meðal borgarlegra og stjórnmálalegra réttinda. Þessi réttindi hafa verið nefnd „neikvæð 

réttindi“ en í þeim felst m.a. að frelsi einstaklingsins skuli vera tryggt og afskipti ríkisvaldsins 

ekki of íþyngjandi.23 Hættan á því að friðhelgi einstaklinga verði rofin stafar þó ekki einungis 

frá ríki heldur einnig frá öðrum einstaklingum og einkaaðilum. Ríki verða því að tryggja að í 

löggjöf séu reglur sem vernda einstaklinga í innbyrðis samskiptum þeirra. Löggjöfin þarf að 

innibera skýrar reglur um öflun, skráningu og meðferð persónuupplýsinga, hvort sem um er 

að ræða meðferð stjórnvalda eða einkaaðila á upplýsingunum. Löggjöfin þarf einnig að 

tryggja einstaklingum aðgang að upplýsingum um þá sjálfa og að brot annarra einstaklinga á 

friðhelginni séu refsiverð.24  

2.3.2 Ákvæði 3. mgr. 76. gr. stjskr. — réttindi barns 

Eftir fullgildingu Barnasáttmálans árið 1992 hafa verið gerðar ýmsar lagabreytingar til að laga 

íslenskan rétt og stjórnsýslu betur að ákvæðum hans.25 Með 14. gr. stjórnskipunarlaga nr. 

97/1995 var í fyrsta sinn, sett inn í íslensku stjórnarskránna ákvæði sem varðar börn 

sérstaklega.26 Ákvæði 3. mgr. 76. gr. stjskr. er svohljóðandi: „Börnum skal tryggð í lögum sú 

vernd og umönnun sem velferð þeirra krefst“. Fyrirmynd að ákvæðinu er m.a. 2. mgr. 3. gr. 

Barnasáttmálans sem kveður á um að aðildarríki sáttmálans séu skuldbundin til að tryggja 

börnum þá vernd og umönnun sem velferð þeirra krefst og að gera í því skyni allar 

nauðsynlegar ráðstafanir á sviði löggjafar og stjórnsýslu.27 Ákvæði 3. mgr. 76. gr. stjskr. var 

ætlað að leggja skyldu á löggjafann, til að setja lög til að tryggja þá vernd og umönnun sem 

velferð barna krefst.28 Ákvæðið er almenn stefnuyfirlýsing og er vandasamt að skilgreina 

nákvæmlega hvaða verndar og umönnunar börn þarfnast til að velferð þeirra sé tryggð.29 

                                                
21 Gunnar G Schram: Stjórnskipunarréttur, bls. 536. 
22 Alþt. 1994, A-deild, bls. 2099. 
23 Gunnar G Schram: Stjórnskipunarréttur, bls. 450. 
24 Alþt. 1994, A-deild, bls. 2100. 
25 Þórhildur Líndal: „Barnasáttmálinn“, bls. 95. 
26 Björg Thorarensen: Mannréttindi, bls. 558. 
27 Björg Thorarensens: Mannréttindi, bls. 559. 
28 Alþt. 1994, A-deild, bls. 2110. 
29 Björg Thorarensen: Mannréttindi, bls. 560 

Barnasáttmálinn, sem nú er meginheimild um réttindi barna á vettvangi þjóðaréttar,30 er þó 

gagnleg fyrirmynd fyrir löggjafann um hvaða réttindi barna beri að tryggja.31 

2.4 Samningur Sameinuðu þjóðanna um réttindi barnsins — Barnasáttmálinn 

2.4.1 Almennt um Barnasáttmálann 

Hinn 20. nóvember 1989 var samþykktur á allsherjarþingi Sameinuðu þjóðanna samningur 

þjóðanna um réttindi barnsins og tók hann gildi 2. september 1990.32 Uppruna samningsins 

má rekja allt aftur til Genfaryfirlýsingarinnar, sem forveri Sameinuðu þjóðanna, 

Þjóðabandalagið, samþykkti árið 1924, og jafnframt til yfirlýsingar um réttindi barnsins sem 

allsherjarþing Sameinuðu þjóðanna samþykkti 1959. Hvorug þessara yfirlýsinga var bindandi 

að þjóðarétti og var farið að vinna að því að koma efni þeirra í milliríkjasamning sem 

aðildarríki Sameinuðu þjóðanna yrðu skuldbundin af og með því yrði alþjóðlegt vægi þeirra 

aukið.33 Það var síðan á 10 ára afmæli „árs barnsins“,34 1989, að samningurinn var 

samþykktur og fólst einnig í því alþjóðleg viðurkenning þess efnis að þeir alþjóðlegu 

mannréttindasamningar, sem fyrir voru veittu réttindum barna ekki nægilega vernd.35 

Barnasáttmálinn mælir fyrir um grundvallarmannréttindi eingöngu fyrir börn og það greinir 

hann frá öðrum þjóðréttarsamningum um mannréttindi.36 Fræðimenn hafa skilgreint efni 

sáttmálans á þennan hátt: 

Barnasáttmálinn í hnotskurn 
Barnasáttmálinn er alþjóðlegur samningur sem viðurkennir mannréttindi barna. Hann lögfestir 
þá skyldu aðildarríkja að tryggja að hvert barn, án nokkurrar mismununar, njóti sérstakrar 
verndar og umönnunar, að það geti að fullu þroskað hæfileika sína og getu, vaxi úr grasi við ást, 
skilning og hamingju og sé upplýst um og taki þátt í að móta málefni sem það varðar.37 

Samkvæmt þessu eru því markmið sáttmálans fólgin í þremur einkunnarorðum, þ.e. 

umhyggju, vernd og þátttöku. Auk þess að njóta umhyggju og sérstakrar verndar er lögð 

áhersla á það í samningnum að börn séu virkir þátttakendur í samfélaginu, en þar birtist ný 

sýn á réttarstöðu barna.38  

                                                
30 Björg Thorarensen: Mannréttindi, bls. 559. 
31 Björg Thorarensen: Mannréttindi, bls. 561. 
32 Þórhildur Líndal: „Barnasáttmálinn“, bls. 78.  
33 Þórhildur Líndal: „Barnasáttmálinn“, bls. 76 . 
34 Allsherjarþing Sameinuðu þjóðanna ákvað að árið 1979 skyldi verða ár barnsins og átti það að vera hvatning 

til allra þjóða um að fara yfir og styrkja stefnu sína í málefnum barna. Hrefna Friðriksdóttir: „Samningur um 
réttindi barnsins“ bls. 293. 

35 Björg Thorarensen: Mannréttindi, bls. 559 . 
36 Þórhildur Líndal: „Barnasáttmálinn“, bls. 78. 
37 Þórhildur Líndal: Barnasáttmálinn, bls. 6. 
38 Þórhildur Líndal: „Barnasáttmálinn“, bls. 78. 

Samkvæmt 12. gr. sáttmálans skal koma fram við börn sem fullgilda, sjálfstæða 

einstaklinga með eigin réttindi og skoðanir sem beri að virða og taka tillit til þegar teknar eru 

ákvarðanir, sem varða hagsmuni þeirra á einhvern hátt. Réttindi þeirra skulu vera óháð stöðu 

þeirra fullorðnu og er horfið frá eldri skoðunum um að börn séu „eign“ foreldra sinna.39 

Ákvæði 12. gr. samningsins er ein af fjórum grundvallarreglum samningsins, en túlka skal öll 

önnur ákvæði hans til samræmis við þessar grundvallarreglur. Hinar þrjár eru jafnræðisreglan 

í 2. gr., reglan um að hagsmunir barns skuli ávallt hafðir í fyrirrúmi, þegar yfirvöld taka 

ákvarðanir varðandi börn, sbr. 3. gr., og reglan um að öll börn eigi að fá tækifæri til að lifa og 

þroskast, sbr. 6. gr.40  

2.4.2 Ákvæði 16. gr. Barnasáttmálans — friðhelgi einkalífs barna 

Í 16. gr. Barnasáttmálans er að finna ákvæði um friðhelgi einkalífs barna. Ákvæðið er 

svohljóðandi: 

Eigi má láta barn sæta gerræðislegum eða ólögmætum afskiptum af einkalífi þess, fjölskyldu, 
heimili eða bréfum né ólögmætri árás á sæmd þess eða mannorð. Barn á rétt á vernd laganna 
fyrir slíkum afskiptum og árásum. 

Hér er áréttaður réttur barnsins til einkalífs í samskiptum og tjáskiptum við aðra. Ákvæðið 

leggur áherslu á að öll börn eigi rétt á því að einkalíf þeirra sé virt og verndað við allar 

kringumstæður. Er þá átt við samskipti innan fjölskyldu barnsins sem og ytra umhverfi þess.41 

Þessi friðhelgi barnsins getur þó takmarkast af því að það er ekki sjálfráða einstaklingur og 

þarf að finna jafnvægi milli réttar og skyldu forsjáraðila og réttinda barnsins.42 Forsenda þess 

að barn njóti réttinda skv. 16. gr. er að samhliða auknum þroska og aldri öðlist það aukinn rétt 

til að taka sjálft ákvarðanir um eigin málefni og hafa þannig aukin áhrif á líf sitt.43 Ef tryggja 

á réttinn til friðhelgi verður því að túlka 16. gr. í samræmi við grundvallarreglur samningsins 

og þá sérstaklega 3. gr., sem geymir regluna um að hagsmunir barns skuli ávallt hafðir í 

fyrirrúmi, og 12. gr., sem tryggir sjálfstæðan rétt barns til að koma á framfæri skoðunum 

sínum og að tekið sé tillit til þeirra.44  

Barnaréttarnefnd Sameinðu þjóðanna45 hefur ítrekað að réttur barns til friðhelgi einkalífs 

við skráningu á persónuupplýsingum verði aðeins tryggður með því að barnið sé upplýst um 

                                                
39 Þórhildur Líndal: „Barnasáttmálinn“, bls. 94. 
40 Þórhildur Líndal: „Barnasáttmálinn“, bls. 89. 
41 Þórhildur Líndal: Barnsáttmálinn, bls. 32. 
42 Þórhildur Líndal: Barnasáttmálinn, bls. 33. 
43 Þórhildur Líndal: „Barnasáttmálinn“, bls. 82.  
44 Þórhildur Líndal: Barnasáttmálinn, bls. 33. 
45 „Eftirlit með því hvort ríki hafi rækt skyldur sínar samkvæmt sáttmálanum er í höndum sérstakrar nefndar um 

réttindi barnsins, sem kosin er af Sameinuðu Þjóðunum, sbr. 43. gr. sáttmálans.“ Friðhelgi einkalífs, bls.7. 

varðveislu persónuupplýsinga um sig og útskýrt sé fyrir barninu í hvaða tilgangi upplýsingar 

séu varðveittar. Tryggja eigi börnum raunhæfan möguleika til að koma fram athugasemdum 

við upplýsingar um þau sjálf en til þess þurfi þau að hafa aðgang að gögnum um sig. Eigi 

vernd ákvæðisins að vera virk verði einnig að takmarka með lögum aðgang utanaðkomandi 

aðila að upplýsingunum.46  

3 Meginreglur pvl. og leiðbeiningar starfshóps skv. 29. gr. persónuverndar-

tilskipunar nr. 95/46 EB 
3.1 Nokkrar af meginreglum pvl., sem eiga við um grunnskóla  

Persónuupplýsingar skv. 1. tölul. 2. gr. pvl eru: 

Sérhverjar persónugreindar eða persónugreinanlegar upplýsingar um hinn skráða, þ. e. 
upplýsingar sem beint eða óbeint má rekja til tiltekins einstaklings, látins eða lifandi. 

Samkvæmt 2. tölul. 2. gr. pvl. telst vinnsla persónuupplýsinga vera, sérhver aðgerð eða 

röð aðgerða þar sem unnið er með persónuupplýsingar, hvort sem það er unnið handvirkt eða 

rafrænt. Ábyrgðaraðili vinnslunnar er skv. 4. tölul. sömu greinar sá aðili sem ákveður tilgang 

vinnslunnar, hvaða búnað skal nota og aðra ráðstöfun upplýsinganna. Öll vinnsla 

persónuupplýsinga skal vera unnin í samræmi við þær meginreglur um gæði gagna og vinnslu 

þeirra, sem tilgreindar eru í nokkrum töluliðum í 7. gr. pvl. og sérstök skilyrði eru sett fyrir 

vinnslu viðkvæmra persónuupplýsinga í 9. gr. laganna. Viðkvæmar persónuupplýsingar geta 

verið m.a. upplýsingar um uppruna, litarhátt, kynþátt, heilsuhagi, trúarviðhorf og lífsskoðanir, 

upplýsingar um kynlíf og upplýsingar um hvort maður hafir verið grunaður, kærður, ákærður 

eða dæmdur fyrir refsiverðan verknað, sbr. 8. tölul. 2. gr. pvl. 

3.1.1 Meðferð og öflun upplýsinga í grunnskólum samkvæmt ákvæði 7.gr. rg. nr. 897/2009 

Meginregla um vinnslu persónupplýsinga um börn í grunnskólum hefur verið sett í 7. gr. rg. 

nr. 897/2009, sbr. 657/2011, um miðlun og meðferð upplýsinga um nemendur í grunnskólum 

og rétt foreldra til aðgangs að upplýsingum um börn sín. Samkvæmt ákvæðinu skal öll 

meðferð og öflun gagna um nemendur í grunnskólum vera í samræmi við pvl. og lög um 

Þjóðskjalasafn Íslands nr. 66/1985. Vinnsla þeirra skal unnin með sanngjörnum, málefna-

legum og lögmætum hætti og skal gæta þess að upplýsingarnar, sem aflað er séu viðeigandi 

og ekki umfram það sem nauðsynlegt sé, miðað við tilgang þeirra. Upplýsingarnar skulu vera 

áreiðanlegar og uppfærðar eftir þörfum. 

                                                
46 Þórhildur Líndal: Barnasáttmálinn, bls. 33.  

3.2 Vinnuskjal nr. 1/2008, leiðbeiningar starfshóps skv. 29. gr. persónuverndar-

tilskipunar 95/46/EB 

Persónuverndarlögin voru sett eftir gildistöku nýrrar persónuverndartilskipunar nr. 95/46/EB. 

Starfshópur, sem settur var á fót skv. 29. gr . tilskipunarinnar (hér á eftir „starfshópur“), sinnir 

ráðgjafarhlutverki um persónuverndarmálefni í Evrópusambandinu og er hlutverk hans m.a. 

að stuðla að samræmi í framkvæmd persónulöggjafar í Evrópu. Hinn 18. febrúar 2008 

samþykkti starfshópurinn leiðbeiningar um þau sjónarmið sem hafa skuli í huga þegar tryggja 

á vernd persónuupplýsinga um börn samkvæmt persónuverndartilskipun nr. 95/46/EB. Ísland 

átti sæti í undirhópi sem vann leiðbeiningarnar, en þær voru einkum ætlaðar þeim sem vinna 

með persónuupplýsingar um börn, s.s. kennurum og skólastjórnendum.47  

Í leiðbeiningunum var áhersla lögð á að kanna hvernig ákvæði tilskipunarinnar sam-

rýmdust réttindum barna og beindi hópurinn þá sjónum að ákvæðum Barnasáttmálans ásamt 

öðrum mannréttindasamningum. Leiðbeiningarnar grundvallast á þeirri sannfæringu að 

fræðsla og ábyrgð séu mikilvægustu verkfærin til að tryggja vernd persónuupplýsinga um 

börn48 og ávallt skuli höfð í huga sú grundvallarregla barnaréttar að það sem barni sé fyrir 

bestu skuli ávallt hafa forgang þegar stjórnvöld gera ráðstafanir sem varða börn. Út frá þessari 

grundvallarreglu eigi að vinna með gögn. Það að börn eru ekki fullmótaðir einstaklingar gerir 

þau berskjölduð og þurfi því að veita þeim vernd í samræmi við það.49  

Helstu vandamálin við túlkun persónulöggjafarinnar til samræmis við barnalöggjöfina eru, 

að mati starfshópsins, þau að börn eru ekki fullþroskaðir einstaklingar og eru undir forsjá 

foreldra sinna.50 Ekki má það gleymast að rétturinn til verndar upplýsinga tilheyrir barninu en 

ekki þeim sem eru í fyrirsvari fyrir það.51 Börn eigi, skv. 12. gr. Barnasáttmálans, rétt á því að 

haft sé meira samráð við þau með auknum aldri þeirra og þroska og það eigi jafnframt við um 

rétt þeirra til verndar persónuupplýsinga.52 Börn geti t.d. með auknum aldri og þroska farið 

ásamt foreldrum sínum fram á aðgang að gögnum um sig og í sumum tilvikum nýtt sér þann 

rétt sjálf. Tekið er dæmi frá Bretlandi en þar eiga börn, 12 ára og eldri, sjálfstæðan rétt til 

aðgangs að upplýsingum um sig sjálf.53 Með það í huga að börn eru ekki fullþroskaðir 

einstaklingar skuli gæta vel að meginreglum sem samsvara 1. tölul. og 3. tölul. 1. mgr. 7. gr. 

pvl., en samkvæmt þeim skal unnið með persónuupplýsingar með sanngjörnum og lögmætum 

                                                
47 „Meðferð persónuupplýsinga um börn“, http://www.personuvernd. is/efst-a-baugi/nr/76 
48 Working Document 1/2008 on the protection of children‘s personal data, bls. 3. 
49 Working Document 1/2008 on the protection of children‘s personal data, bls. 4. 
50 Working Document 1/2008 on the protection of children‘s personal data, bls. 7. 
51 Working Document 1/2008 on the protection of children‘s personal data, bls. 5. 
52 Working Document 1/2008 on the protection of children‘s personal data, bls. 6. 
53 Working Document 1/2008 on the protection of children‘s personal data, bls.10. 

hætti, þær skulu vera nægilegar og viðeigandi og ekki umfram það sem nauðsynlegt er  

miðað við markmiðin með söfnuninni. Með hliðsjón af því að barn er ekki fullmótaður 

einstaklingur skuli sérstaklega gætt að 4. tölul. sömu greinar þar sem kveðið er á um að 

upplýsingar skuli vera áreiðanlegar og uppfærðar eftir þörfum.54 Starfshópurinn leggur 

áherslu á að einungis skuli afla viðkvæmra persónuupplýsinga, t.d. upplýsinga um sérþarfir 

barns, í þeim tilgangi að skólinn geti veitt barninu viðeigandi þjónustu. Alltaf skuli haft í huga 

hvað barninu er fyrir bestu.55  

Samkvæmt 25. gr. pvl. skal eyða röngum og villandi persónuupplýsingum. Ákvæði 26. gr. 

pvl. hefur hins vegar að geyma reglu, sem kveður á um eyðingu og bann við notkun 

persónuupplýsinga, sem hvorki eru rangar né villandi. Þegar ekki er lengur málefnaleg ástæða 

til þess að varðveita upplýsingarnar, skal eyða þeim. Málefnaleg ástæða til varðveislu getur 

skv. ákvæðinu m.a. byggst á fyrirmælum í lögum eða á því að ábyrgðaraðili vinni enn með 

upplýsingarnar í samræmi við upphaflegan tilgang. Að mati starfshópsins eiga ríki að vega og 

meta hvaða persónuupplýsingar sé nauðsynlegt að geyma, s.s. gögn til kennslufræðirannsókna 

og annarra rannsókna, en að hans mati, skulu ríki eyða gögnum um agabrot og viðurlög við 

þeim.56 Starfshópurinn telur að eigi vernd persónuupplýsinga og friðhelgi einkalífs að vera 

virk skuli strax byrjað að gera börn meðvituð um þessa hluti, ekki einungis sem 

samfélagshóps sem þurfi vernd, heldur eigi að gera börn meðvituð um eigin skyldur til að 

virða persónuupplýsingar og friðhelgi annarra. Börn eigi að alast upp við að gæta að þessum 

hlutum að eigin frumkvæði og verða virkir einstaklingar í upplýsingasamfélagi nútímans. Það 

geri þau meðvituð um hvaða persónuupplýsingar er rétt að gefa og hvar.57  

Í drögum að nýrri persónuverndartilskipun 2012/11/EB hefur verið sett ákvæði í 8. gr., 

sem kveður á um sérstök skilyrði fyrir lögmæti vinnslu persónugagna um börn í tengslum við 

þá beinu þjónustu sem þeim stendur til boða í upplýsingaþjóðfélaginu.58 Er í þessum drögum 

áréttað það sjónarmið starfshópsins að börn þurfi sérstaka vernd að því er varðar 

persónuupplýsingar þar sem þau séu ekki meðvituð um þær hættur, sem skapast geta við 

meðferð og vinnslu slíkra persónuupplýsinga.59 

                                                
54 Working Document 1/2008 on the protection of children‘s personal data, bls. 7. 
55 Working Document 1/2008 on the protection of children‘s personal data, bls. 11-12. 
56 Working Document 1/2008 on the protection of children‘s personal data, bls. 14. 
57 Working Document 1/2008 on the protection of children‘s personal data, bls. 18. 
58 Proposal for a regulation of the european parliament and of the council on the protection of individuals with 

regard to the processing of personal data and on the free movement of such data (General Data Protection 
Regulation), bls. 8. 

59 Proposal for a regulation of the european parliament and of the council on the protection of individuals with 
regard to the processing of personal data and on the free movement of such data (General Data Protection 
Regulation), bls. 22. 



 14 

4 Skráning, meðferð og miðlun persónuupplýsinga, samkvæmt grskl. 
4.1 Stjórnskipun og lagarammi grunnskólanna 

Sveitarfélög njóta sjálfstæðis í störfum sínum, sbr. 1. mgr. 78. gr. stjskr., og bera því sem 

sjálfstætt stjórnvald ábyrgð á skipan og framkvæmd skólahalds í grunnskólum innan sinna 

umdæma, sbr. 5. gr. grskl. Mennta- og menningarmálaráðherra fer með yfirstjórn þess 

málaflokks sem grunnskólalögin taka til og fer með sértækt stjórnsýslueftirlit á grundvelli 

tilgreindra heimilda í lögunum.60 Alþingi hefur með lagasetningu markað þann grunn, sem 

sveitarfélög eiga að byggja skólastefnu sína á. Mennta- og menningarmálaráðuneytið gefur út 

aðalnámsskrá á grundvelli grskl. þar sem útfærð er nánar fagleg stefnumörkun um uppeldis- 

og menntunarhlutverk skólanna. Innan ramma grunnskólalaga, reglugerða og aðalnámskrár 

hafa sveitarfélögin svigrúm til að móta stefnu sína með eigin áherslum og hafa þannig áhrif á 

skipulag skólastarfs.61 Hver og einn skóli gefur síðan út skólanámskrá skv. 29. gr. grskl., sem 

er nánari útfærsla á aðalnámskrá grunnskóla og er skólastjóri ábyrgur fyrir gerð hennar í 

samráði við kennara. Skólarnir eru misfjölmennir og starfa við ólíkar aðstæður. Í frumvarpi til 

grskl. er skólastjórnendum skipað skýrara stjórnunarhlutverk og veitt meira svigrúm en áður 

til að móta starf og stefnu skóla eftir mismunandi áherslum og aðstæðum.62  

4.2 Réttindi og skyldur nemenda skv. grskl.  

Í IV. kafla grskl. er fjallað um réttindi og skyldur nemenda. Í 13. gr. eru skilgreind ýmis 

réttindi nemenda sem ekki voru í eldri lögum, s.s. réttur til að fá að njóta bernsku sinnar, 

nægjanlegrar hvíldar og til að finna til öryggis og njóta hæfileika sinna í öllu starfi í 

skólanum. Réttur barna til að koma sjónarmiðum sínum á framfæri og að tekið skuli tillit til 

þeirra, eins og unnt er, kemur einnig fram í ákvæðinu og er það í samræmi við 12. gr. 

Barnasáttmálans.63 Nemendur skulu bera ábyrgð á eigin námi og á framkomu sinni og 

samskiptum með hliðsjón af aldri og þroska, sbr. 1. mgr. 14. gr. Að auki ber nemendum að 

hlíta fyrirmælum kennara og starfsfólks grunnskóla í öllu því sem skólann varðar, fara eftir 

skólareglum og fylgja almennum umgengnisreglum í samskiptum við starfsfólk og skóla-

systkini, sbr. 2. mgr. 14. gr.  

                                                
60 Alþt. 2007-08, A-deild, bls. 1802. 
61 Björk Ólafsdóttir: Skólastefna sveitarfélaga, bls. 10. 
62 Alþt. 2007-08, A-deild, bls. 1801. 
63 Alþt. 2007-08, A-deild, bls. 1811. 

4.3 Hvaða upplýsingar skal skrá samkvæmt grskl. og í hvaða tilgangi? 

4.3.1 Ákvæði 18. gr. grskl. 

Samkvæmt 2. mgr. 18. gr. grskl. er foreldrum gert skylt að veita grunnskóla þær upplýsingar 

um barn sitt, sem nauðsynlegar eru fyrir skólastarfið og velferð barnsins. Segir ekki nánar um 

það í ákvæðinu hvaða upplýsingar séu nauðsynlegar en í athugasemdum með 18. gr. í frum-

varpinu kemur fram að þessi skylda, sem er nýmæli í þeim lögum, hafi verið lögð á foreldra 

til að stjórnendur grunnskóla hefðu réttar og sem bestar upplýsingar um barn og líðan þess 

svo að skólaganga barns geti gengið sem eðlilegast fyrir sig. Undir þetta ákvæði gætu því 

fallið upplýsingar sem nauðsynlegar væru til ákvörðunar um rétt eða skyldu nemenda og 

upplýsingar sem nauðsynlegar væru til að skólastjórnendur gætu sinnt skyldum sínum 

samkvæmt frumvarpinu.64  

Þegar barn hefur lokið leikskóla liggja oft fyrir ýmsar upplýsingar um það og er gert ráð 

fyrir því í 2. mgr. 18. gr. að tilteknar upplýsingar um barnið fylgi því yfir í grunnskóla.65 

Reglur um hvernig staðið skuli að þeirri færslu og aðlögun milli skólastiga eru í 16. gr. laga 

um leikskóla nr. 90/2008, en skv. 2. mgr. þess ákvæðis skulu persónuupplýsingar, sem fyrir 

liggja um hvert einstakt barn í leikskóla og nauðsynlegar eru fyrir velferð og aðlögun þess í 

grunnskóla, fylgja barninu yfir í grunnskóla. Fram kemur í athugasemdum frumvarps við 

þessa grein að hér sé átt við upplýsingar og ýmiss konar greiningar sem komið geta að gagni 

og skipt máli með tilliti til hagsmuna barns. Lögð er áhersla á það að hér sé einungis um að 

ræða upplýsingar sem teljast yrðu nauðsynlegar fyrir skólagöngu barns í grunnskóla og 

stuðluðu að því að grunnskólinn gæti komið til móts við þarfir þess.66 

4.3.2 Ákvæði 5. gr. reglugerðar nr. 897/2009, sbr. 657/2011 

Ráðherra hefur með stoð í 18. og 27. gr. grskl. sett nánari reglur í rg. nr. 897/2009. Gildissvið 

hennar er markað í 1. gr. en þar segir að hún taki til öflunar, meðferðar, miðlunar og vörslu 

upplýsinga um nemendur í grunnskólum sem hafi fylgt barni úr leikskóla ásamt því að taka til 

meðferðar niðurstöðu um hvers kyns námsmat sem liggi til grundvallar þegar meta skal 

árangur og framfarir nemenda í námi, sbr. 1. gr. rg. nr. 897/2009.  

                                                
64 Alþt. 2007-08, A-deild, bls. 1814-1815. 
65 Aðalnámsskrá grunnskóla 2011, bls. 73. 
66Alþt. 2007-08, A-deild, bls. 1902. 

Í 5. gr. rg. er skilgreint hvað teljist til nauðsynlegra upplýsinga skv. 2. mgr. 18. gr. grskl.  

5. gr. 
Nauðsynlegar upplýsingar. 

Til nauðsynlegra upplýsinga um nemanda teljast m.a. persónuupplýsingar um heilsufar, 
sérþarfir, líkamlega og andlega getu til náms eða annars skólastarfs sem afla þarf við 
undirbúning ákvarðana um réttindi og skyldur nemenda samkvæmt lögum um grunnskóla eða til 
að sveitarstjórn, eða skólanefnd í umboði hennar og eftir atvikum skólastjórnendur, geti sinnt 
skyldum sínum samkvæmt þeim lögum. Persónuupplýsingar geta verið: 

a. kennslufræðilegar, læknisfræðilegar, sálfræðilegar, sérkennslufræðilegar greiningar og 
aðrar greiningar og sérúrræði fyrir nemanda, 

b. sérkennsluumsóknir, námsáætlanir vegna sérúrræða og einstaklingsnámskrár, 
c. prófeinkunnir og vitnisburðir, 
d. mætingar og agabrot. 

Persónuupplýsingar geta verið hvers konar skrifleg gögn svo sem skýrslur, greinargerðir og 
umsagnir eða gögn sem vistuð eru í tölvu og varða velferð og skólagöngu barns.  

Eins og sjá má af þessari ítarlegu upptalningu geta nauðsynlegar upplýsingar í skilningi 

grskl. verið af ýmsum toga og varðveittar bæði í tölvu eða á skriflegu formi. 

4.3.3 Ákvæði 27. gr. grskl. 

Prófúrlausnir, einkunnir og verkefni nemenda eru hluti af þeim persónuupplýsingum sem 

unnið er með í grunnskólum. Í 27. gr. eru reglur um námsmat nemenda en mat á árangri og 

framförum nemenda er reglubundinn þáttur í skólastarfi og er tilgangur þess að fylgjast með 

því hvernig nemendum tekst að ná markmiðum aðalnámskrár og ná námsmarkmiðum sínum, 

örva nemendur til framfara og meta hverjir þurfi á sérstakri aðstoð að halda. Reglur um 

meðferð niðurstöðu hvers konar námsmats nemenda í grunnskóla er að finna í rg. nr. 

897/2009. Þar er einnig fjallað um aðgang að gögnunum og miðlun þeirra, en um það verður 

fjallað hér síðar.  

4.3.4 Skólareglur og skráning varðandi brot á þeim samkvæmt grskl. 

Eins og hér hefur komið fram setur hver skóli sér skólanámskrá og starfsáætlun, sbr. 29. gr. 

grskl. Í skólanámskrá kemur fram hvernig viðkomandi skóli nýtir sér það svigrúm til 

ákvarðana og athafna sem lög, reglugerðir, aðalnámskrá og skólastefna viðkomandi sveitar-

félags veita skólum.67 Í skólareglum, sem skólar skulu setja sér skv. 3. mgr. 30. gr. grskl., skal 

m.a. kveðið á um almenna umgengni, samskipti, stundvísi, ástundun náms og heilbrigðar 

lífsvenjur og skal koma fram í skólareglunum hvernig skólinn hyggist bregðast við brotum á 

þeim. Meðal þess sem fjallað skal um í skólareglum er hvernig tekið skuli á agabrotum.  

                                                
67 Aðalnámsskrá grunnskóla 2011, bls. 63. 

Í rg. nr. 1040/2011 um ábyrgð og skyldur aðila skólasamfélagsins í grunnskóla, sem sett er 

með stoð í 14. og 30. gr. grskl., er, eins og nafnið bendir til, fjallað um réttindi og skyldur 

aðila skólasamfélagsins í allri starfsemi á vegum skóla, skólabrag, samskipti í skóla, 

skólareglur og málsmeðferð vegna brota á þeim, sbr. 1. gr. hennar. Markmið reglugerðarinnar 

er m.a. að hver grunnskóli setji sér skólareglur með skýrum viðbrögðum við brotum á 

reglunum, sbr. f-lið 2. gr. Í 3. mgr. 14. gr. rg., sem fjallar um málsmeðferð vegna brota 

nemenda á skólareglum, segir að skólastjóri skuli sjá til þess að atvik, sem eru mikilvæg 

vegna úrlausnar mála, ferli máls og ákvarðanir, sem teknar eru vegna brota á skólareglum, 

skuli skráð og varðveitt í skólanum í samræmi við pvl. og reglugerð nr. 897/2009.  

Í þeim tilvikum, þegar nauðsynlegt reynist, að beita líkamlegu inngripi til að forða 

nemenda frá að skaða sig eða aðra, skal skólastjóri, skv. 2. mgr. 13. gr. rg. nr. 1040/2011, sjá 

til þess að atvik varðandi feril máls og ákvarðanir sem teknar eru í kjölfarið séu skráð og 

varðveitt í skólanum, í samræmi við pvl. Atvikaskráning þessi skal fela í sér lýsingu á 

aðdraganda, atburðinum sjálfum og mati á þeirri hættu sem orðið hefði ef ekki hefði verið 

gripið inn í.  

4.3.5 Skráning upplýsinga um börn með sérþarfir skv. grskl. 

Nemendur með sérþarfir eiga rétt á að komið sé til móts við námsþarfir þeirra í almennum 

grunnskóla án aðgreiningar, sbr. 17. gr. grskl.68 Meginatriðið í stefnu skóla án aðgreiningar  

er að skóli bjóði upp á þjónustu við hæfi fyrir alla nemendur sína, bæði fatlaða og ófatlaða.69  

Í 5. gr. reglugerðar um nemendur með sérþarfir í grunnskóla nr. 585/2010, er fjallað um 

upplýsingar frá leikskóla til grunnskóla og segir þar, að auk hinna almennu upplýsinga,  

sem fylgja skuli börnum úr leikskóla skv. 2. mgr. 16. gr. leikskólalaga nr. 90/2008, skuli 

greiningargögn, sem nauðsynleg eru fyrir velferð og aðlögun barnsins í grunnskóla,  

fylgja því. 

4.4 Aðgangur að upplýsingum um börn í grunnskólum 

4.4.1 Almennur aðgangur að upplýsingum 

Öll gögn, sem berast grunnskóla, verða til innan skólans eða eru send frá grunnskólanum, eru 

opinber gögn. Um þau gögn gilda því reglur upplýsingalaga nr. 50/1996 og stjórnsýslulaga nr. 

37/1993.70 Sérhver maður getur krafist aðgangs að gögnum hjá stjórnvöldum skv. 1. mgr. 3. 

                                                
68 „Með skóla án aðgreiningar er átt við grunnskóla í heimabyggð eða nærumhverfi nemenda þar sem komið er 

til móts við náms- og félagslegar þarfir nemenda í almennu skólastarfi með manngildi, lýðræði og félagslegt 
réttlæti að leiðarljósi.“, sbr. 2. gr.reglugerðar nr. 585/2010. 

69 Alþt. 2007-08, A-deild, bls. 1814. 
70 Skjalamál í grunnskólum Reykjavíkurborgar, fylgiskjal 4, bls. 16.  

gr. upplýsingalaga með þeim takmörkunum sem fjallað er um í 4.–6. gr. laganna. Óheimilt er 

þó skv. 5. gr. þeirra laga, að veita almenningi aðgang að gögnum um einka- og fjárhags-

málefni einstaklinga sem sanngjarnt er og eðlilegt að leynt fari, nema með samþykki þess sem 

í hlut á. Í ákvæðinu felst réttur „allra“ til almenns aðgangs að upplýsingum. Ekki eru sett nein 

aldursskilyrði í upplýsingalögum og er talið að börn og unglingar eigi rétt til aðgangs að 

gögnum samkvæmt lögunum, hafi þau nægan þroska til að skilja þær upplýsingar sem þau 

óska aðgangs að. Þannig ætti 12 ára barn t.d. ótvíræðan rétt til aðgangs að gögnum sem snertu 

íþróttaskipulag í sveitarfélagi.71 

4.4.2 Aðgangur barns að upplýsingum um sig sjálft samkvæmt grskl. 

Samkvæmt 15. gr. stjórnsýslulaga nr. 37/1993 og 9. gr. upplýsingalaga nr. 50/1996, á aðili 

máls rétt á aðgangi að upplýsingum, sem varða tiltekið mál, ef þau hafa að geyma upplýsingar 

um hann sjálfan.72 Börn eru undir forsjá foreldra sinna til 18 ára aldurs en forsjá barns felur 

m.a. í sér skyldu fyrir foreldri til að ráða persónulegum högum þess og að fara með 

lögformlegt fyrirsvar fyrir barnið, sbr. 4. mgr. 28. gr. barnalaga nr. 76/2003.73 Í 3. mgr. 27. gr. 

grskl. og 1. mgr. 4. gr. rg. nr. 897/2009 kemur fram réttur nemenda ásamt foreldrum sínum til 

að skoða prófúrlausnir og verkefni og til aðgangs að öllum gögnum sem liggja til grundvallar 

hvers kyns vitnisburði um námsstöðu nemandans. Þar sem foreldrar fara með lögformlegt 

fyrirsvar fyrir börn sín er gert ráð fyrir að þeir beri fram beiðni til skólastjóra um aðgang, skv. 

2. mgr. 4. gr. rg. nr. 897/2009. Ekki er að finna ákvæði í grskl. um sjálfstæðan rétt nemanda til 

aðgangs að gögnum um sig í samræmi við aukinn aldur og þroska.  

4.4.3 Aðgangur forsjárforeldra að upplýsingum um börn sín samkvæmt grskl. 

Samkvæmt 2. mgr. 2. gr. rg nr. 897/2009 eiga foreldrar rétt á aðgangi að upplýsingum um 

börn sín. Vegna fjölgunar tilvika þar sem foreldrar fara sameiginlega með forsjá er hugtakið 

foreldri samkvæmt grskl. skilgreint í 2. mgr. 3. gr. laganna, en foreldrar, samkvæmt þeim 

lögum, teljast þeir sem fara með forsjá barns í skilningi barnalaga nr. 76/2003.74 Í úrskurði 

Persónuverndar 22. júní 2011 (2011/231), þar sem móðir fór fram á að upplýsingum um son 

hennar yrði eytt úr dagbók grunnskóla, fjallar Persónuvernd um aðild forsjárforeldris: 

Í því máli sem hér er til úrlausnar er hinn skráði barn sem ekki getur sjálft farið með sitt mál. 
Samkvæmt lögræðislögum nr. 71/1997 hefur lögráðamaður lögformlega heimild til þess að 
skuldbinda ólögráða einstakling. Í 51. gr. laganna er kveðið á um að foreldrar barns, sem 

                                                
71 Páll Hreinsson: Upplýsingalögin, bls. 45. 
72 Skjalamál í grunnskólum Reykjavíkurborgar, fylgiskjal 4, bls. 17. 
73 Friðhelgi einkalífs, bls. 13. 
74 Alþt. 2007-08, A-deild, bls. 1804. 

ólögráða er fyrir æsku sakir, og þeir sem barni koma í foreldra stað, ráði persónulegum högum 
þess. Af þessu er ljóst að það er hlutverk foreldra eða forráðamanna ólögráða barns að ráða úr 
málefnum þess og fara með þau réttindi og skyldur sem ella hvíldu á barninu – þar á meðal því 
að bera upp ósk um eyðingu upplýsinga í samræmi við 2. mgr. 26. gr. laga nr. 77/2000. Er því 
skilyrði þar af leiðandi fullnægt að umrædd ósk hafi verið borin upp af hinum skráða sjálfum.75 

Foreldrar, sem fara með forsjá barna sinna, teljast því aðilar máls fyrir hönd barna sinna 

og geta farið fram á aðgang að öllum gögnum um börn sín, sbr. 2. mgr. 2. gr. rg. nr. 897/2009. 

Þagnarskylduákvæði takmarka ekki aðgang aðila máls.76 

4.4.4 Aðgangur forsjárlausra foreldra að persónuupplýsingum um börn sín í grunnskóla 

samkvæmt grskl. 

Um rétt forsjárlausra foreldra til upplýsinga um barn sitt frá grunnskóla fer skv. 2. mgr.  

18. gr. grskl., sbr. lög nr. 38/2009, og skv. 3. mgr. 2. gr. rg. nr. 897/2009. Í báðum þessum 

ákvæðum segir að með rétt þessa hóps foreldra skuli farið skv. 52. gr. barnalaga nr. 76/2003. 

Samkvæmt 2. mgr. þeirrar greinar, á forsjárlaust foreldri barns, rétt á að fá upplýsingar um 

barnið frá ýmsum aðilum þar á meðal frá skólum. Þessi réttur takmarkast þó af því að 

óheimilt er að veita forsjárlausa foreldrinu upplýsingar um hagi forsjárforeldris. Auk þess er 

stofnunum heimilt að synja beiðni ef upplýsingagjöf er talin skaðleg fyrir barn. Þegar nánar er 

að gáð kemur þó fram í athugasemdum við ákvæðið í frumvarpi til barnalaga að með 

upplýsingum til forsjárlausra foreldra er átt við munnlegar upplýsingar en ekki bréfleg gögn 

eða ljósrit af þeim.77  

Við setningu grskl. nr. 91/2008 var ekkert ákvæði þar sem fjallað var um rétt forsjárlausra 

foreldra til upplýsinga um börn sín. Í frumkvæðisathugun UA 23.mars 2009 (5584 /2009) tók 

Umboðsmaður Alþingis til skoðunar kvartanir tveggja forsjárlausra foreldra sem ekki höfðu 

aðgang að upplýsinga- og námskerfinu Mentor.78 Umboðsmaður Alþingis benti á að ekki væri 

fjallað um upplýsingarétt forsjárlausra foreldra í grskl. og þau stönguðust því á við ákvæði um 

upplýsingarétt forsjárlausra foreldra samkvæmt barnalögum nr. 76/2003. Með lögum nr. 

38/2009 var þessu því breytt og bætt við fyrrgreindu ákvæði í 2. mgr. 18. gr. grskl. þess efnis 

                                                
75  Úrskurður Persónuverndar 22. júní 2011(2011/231). 
76 Skjalamál í grunnskólum Reykjavíkurborgar, bls. 17. 
77 Alþt. 1994-1995, A-deild, bls. 2868 í athugasemdum frumvarps við 3. gr. laga nr. 23/1995 um breytingu á 

barnalögum nr. 20/1992 var fyrst skilgreindur þessi upplýsingaréttur foreldra. 
78 „Mentor.is er upplýsinga- og námskerfi fyrir nemendur, foreldra, kennara, skólastjórnendur, skólaritara, 

starfsmenn sveitarfélaga og íþróttafélaga. Hlutverk þess er að auðvelda upplýsingaflæði og styðja við faglegt 
starf í skólasamfélaginu.“  
„Hlutverk“, https://mentor.is/production/mentor_website/info/Var_verksamhet.aspx 

að um þann rétt færi skv. 2. mgr. 52. gr. barnalaga.79 Ekki varð það þó til þess að skýra 

réttarstöðu forsjárlausra foreldra til aðgangs að Mentor.  

Umboðsmaður barna fjallaði einnig um þessa stöðu forsjárlausra foreldra í árlegri skýrslu 

sinni til forsætisráðherra árið 2011. Í skýrslunni kemur fram að hvergi sé skýrt kveðið á um 

það hvort forsjárlaust foreldri skuli hafa aðgang að Mentor. Oft er umgengni hagað þannig að 

barn dvelur mikið hjá forsjárlausa foreldri sínu og erfitt er t.d. fyrir það foreldri að fylgjast 

með heimalærdómi og öðru sem tengist skólagöngu barnsins án aðgangs foreldrisins að 

Mentor. Að mati umboðsmanns eiga skýringar við 52. gr. barnalaga ekki við í dag og hafa 

verði í huga áhrif af breyttu umhverfi á miðlun upplýsinga milli heimilis og skóla. Telja megi 

að Mentor hafi komið í stað munnlegra og skriflegra upplýsinga og því vanti skýrar reglur um 

hvaða upplýsingar skuli skrá þar og hvernig aðgengi að upplýsingum skuli háttað. Einhverjir 

skólastjórnendur hafi sétt þær reglur að forsjárlausir foreldrar hafi ekki aðgang að Mentor, en 

umboðsmaður barna telur að hér skuli haft í huga hvað sé barni fyrir bestu og kallar eftir 

skýrum reglum um notkun á Mentor.80  

Samband íslenskra sveitarfélaga81 gaf út leiðbeiningar fyrir skólastjórnendur og 

forstöðumenn skólaskrifstofa, dags. 4. maí 2012, um úrlausn erfiðra ágreiningsmála sem upp 

koma í starfi grunnskólans. Í þeim leiðbeiningum segir að gæta skuli að því hvernig forsjá 

barns sé háttað þegar verið er að vinna að úrlausn mála, einkum þegar kemur að miðlun og 

meðferð upplýsinga um nemendur í grunnskólum og rétti foreldra til aðgangs að upplýsingum 

um börn sín. Þar segir að framkvæmd ákvæða rg. nr. 897/2009 hafi verið þannig að réttur 

forsjárlauss foreldris takmarkist við munnlegar upplýsingar og skoðun á gögnum og það hafi 

ekki rétt til að fá afrit af gögnum um barnið.82  

Með barnalögum nr. 61/2012, sem samþykkt voru á Alþingi 12. júní 2012 og taka gildi  

1. janúar. 2013, hafa verið gerðar breytingar á ákvæði 52. gr. barnalaga nr. 76/2003 um 

upplýsingarétt forsjárlauss foreldris. Í stað orðsins „upplýsingar“ í 1. mgr. ákvæðisins, sem 

áður var kemur „munnlegar upplýsingar“, er því kveðið á um það í ákvæðinu sjálfu að 

almennur réttur forsjárlauss foreldris tekur til „munnlegra upplýsinga“ um barn þess. Í  

1. málsl. 2. mgr. hefur síðan verið sett sérákvæði um upplýsingarétt forsjárlaus foreldris, til 

aðgangs að skriflegum gögnum um barn sitt frá skólum og leikskólum.83 Löggjafinn hefur  

                                                
79 Alþt. 2008-09, A-deild, bls. 3409-3410. 
80 Skýrsla umboðsmanns barna til forsætisráðherra 2011, bls. 17. 
81 „Stjórnvöld líta á Samband íslenskra sveitarfélaga sem sameiginlegan málsvara allra sveitarfélaga, sbr. 87. gr. 

sveitarstjórnarlaga, nr. 45/1998, og leita þangað t.d. eftir fulltrúum sveitarfélaga í nefndir og ráð og samráði 
vegna kostnaðarmats.“ Alþt. 2007-2008, A-deild, bls. 1805. 

82 Um úrlausn erfiðra ágreiningsmála sem upp koma í starfi grunnskólans, bls. 2. 
83 Þskj. 328. 140. lögþ. 2011–12, bls. 73 ( enn óbirt í A-deild Alþt.).  

því tekið skref í þá átt að rýmka rétt forsjárlausra foreldra til aðgangs að gögnum um börn  

sín í skólum, með það markmið að tryggja að sá hópur foreldra geti betur fylgst með 

skólagöngu barns síns. Að lokum má nefna það, að forsjárforeldri er almennt heimilt að  

láta forsjárlausa foreldrið, fá afrit af gögnum, ef foreldri telur það barninu fyrir bestu. Einnig 

getur forsjárforeldri samþykkt að forsjárlaust foreldri fá beinan aðgang að gögnum frá 

tilteknum stofnunum.84 

4.5 Takmarkanir á upplýsingarétti forsjárforeldra 

Foreldrar, sem hafa forsjá barna sinna, eru, eins og áður segir, taldir aðilar máls þegar þeir 

koma fram fyrir hönd ólögráða barna sinna. Samkvæmt 2. mgr. 2. gr. rg. nr. 897/2009 fer um 

takmarkanir á upplýsingarétti foreldra samkvæmt fyrirmælum 17. gr. stjórnsýslulaga nr. 

37/1993 og 9. gr. upplýsingalaga nr. 50/1996. Í lögunum er takmarkaður aðgangur að vissum 

tegundum af gögnum, en einnig kemur fram í 3. mgr. 9. gr. upplýsingalaga og 17. gr. 

stjórnsýslulaga að takmarka megi aðgang aðila máls að gögnum ef þau hafa jafnframt að 

geyma upplýsingar um einkamálefni annarra, enda vegi þeir hagsmunir, sem mæli með því að 

þeim sé haldið leyndum, þyngra en hagsmunir þess sem fer fram á aðgang. Í leiðbeinandi áliti 

Persónuverndar 28. febrúar 2005 (2005/62) er leiðbeint um það hvort heimil sé skv. pvl., sú 

vinnsla persónuupplýsinga, að veita foreldrum aðgang að dagbókarfærslum í Mentor þar sem 

önnur börn en þeirra eigin eru nafngreind. 

Þeir hagsmunir sem hér vegast á eru annars vegar hagsmunir foreldris, fyrir hönd barns síns, af 
aðgangi að dagbókarfærslum um það og hins vegar hagsmunir annarra barna, sem nafngreind 
eru í dagbókinni, af friðhelgi einkalífs. 

Réttur forsjárforeldris, fyrir hönd barns síns, til aðgangs að umræddum dagbókarfærslum getur 
ýmist farið eftir 15.-17. gr. stjórnsýslulaga nr. 37/1993, 9. gr. upplýsingalaga nr. 50/1996 eða 
18. gr. laga nr. 77/2000 um persónuvernd og meðferð persónuupplýsinga. Því er ljóst að 
forsjárforeldri hefur víðtækan rétt til aðgangs að dagbókarfærslum barns síns eða vitneskju um 
efni þeirra. Þessi ákvæði sæta þó öll takmörkunum ef gögn hafa að geyma upplýsingar um 
einkamálefni annarra, enda vegi þeir hagsmunir, sem mæla með því að upplýsingunum sé haldið 
leyndum, þyngra en hagsmunir þess sem fer fram á aðgang að gögnum. Einnig ber að líta til 32. 
gr. laga nr. 72/1996 um réttindi og skyldur kennara og skólastjórnenda grunnskóla, en þar er 
kveðið á um að hverjum starfsmanni sé skylt að gæta þagmælsku um atriði er hann fær 
vitneskju um í starfi sínu og leynt skulu fara samkvæmt lögum, fyrirmælum yfirboðara eða eðli 
málsins. Það er undir starfsmönnum og stjórnendum A komið að meta það hverju sinni hvort 
einkamálefni annars einstaklings en þess sem dagbókin tilheyrir vegi svo þungt að takmarka 
skuli rétt forsjárforeldris til aðgangs að gögnum, t.d. með því að sverta yfir nafn viðkomandi. Á 
þann hátt væri réttindum viðkomandi borgið þrátt fyrir að hann væri nafngreindur í 
dagbókinni.85 

                                                
84 Þskj. 328. 140. lögþ. 2011-12, bls. 72 (enn óbirt í A-deild Alþt.). 
85  „Nafngreiningar í dagbókarfærslum grunnskólabarna“, http://www.personuvernd.is/efst-a-baugi/ymis-

bref/greinar/nr/159 

Persónuvernd ráðleggur því skólum sem ábyrgðaraðilum vinnslunnar að ígrunda vel hvort 

nauðsyn sé til að nafngreina önnur börn í persónulegum dagbókum nemenda á Mentor. Hægt 

sé, að gættum þagnarskylduákvæðum, að hafa samband við foreldra símleiðis fremur en að 

skrá atvik í dagbók.86 

4.6 Þagnarskylda starfsmanna í grunnskólum 

Um þagnarskyldu starfsmanna sveitarfélaga fer skv. 2. mgr. 57. gr. sveitarstjórnarlaga  

nr. 138/2011. Lögbundin þagnarskylda starfsmanna ríkis og sveitarfélaga grundvallast á rétti 

manna til friðhelgi einkalífs og nauðsyn á trúnaðarsambandi milli borgaranna og starfsmanna 

hins opinbera. Meginreglan er að þagnarskylda helst þótt látið sé af störfum.87 Lagaákvæðum 

um þagnarskyldu er skipt í tvo flokka, almenn og sérstök. Almenn þagnarskylduákvæði hafa 

að geyma vísireglu og tilgreina ekki þær upplýsingar sem þagnarskyldan tekur til og er þeim 

að mörgu leyti ætlað að vernda sömu hagsmuni og tilgreindir eru í ákvæðum 4.-6. gr. 

upplýsingalaga. Almenn þagnarskylduákvæði takmarka ekki aðgang að gögnum samkvæmt 

upplýsingalögum. Sérstök þagnarskylduákvæði tilgreina þær upplýsingar sem þagnarskyldan 

tekur til og skv. gagnályktun frá 3. mgr. 2. gr. upplýsingalaga er talið að þau geti ein og sér 

takmarkað rétt til aðgangs samkvæmt upplýsingalögum.88  

Í 2. mgr. 12. gr. grskl. er að finna almennt þagnarskylduákvæði en samkvæmt því skal 

starfsfólk grunnskóla gæta fyllstu þagmælsku um hagi barna og foreldra þeirra, sem það fær 

vitneskju um í starfi sínu og leynt skal fara samkvæmt lögum, fyrirmælum yfirmanna og eðli 

máls. Þagnarskyldan helst þótt látið sé af starfi. Ákvæði 2. mgr. 27. gr. grskl. hefur hins vegar 

verið talið sérstakt ákvæði um þagnarskyldu í skilningi 3. mgr. 2. gr. upplýsingalaga. Í 

úrskurði Úrskurðarnefndar um Upplýsingamál 31. maí 2011 (367/2011) fjallaði nefndin um 

skýringu ákvæðisins, en þar fór dóttir látins manns fram á það við Borgarskjalasafn að henni 

yrði veittur aðgangur að einkunnum og öðrum vitnisburði um skólagöngu föður hennar. Í 

úrskurðinum segir: 

Úrskurðarnefnd um upplýsingamál telur að líta beri á tilvitnað ákvæði 2. mgr. 27. gr. laga nr. 
91/2008 sem sérstakt ákvæði um þagnarskyldu í skilningi 3. mgr. 2. gr. upplýsingalaga. Af þeim 
sökum fellst úrskurðarnefndin á það með Borgarskjalasafni Reykjavíkur að safninu sé ekki 
heimilt að afhenda kæranda upplýsingar um einkunnir föður hennar úr grunnskóla.89 

                                                
86 „Nafngreiningar í dagbókarfærslum grunnskólabarna“, http://www.personuvernd.is/efst-a-baugi/ymis-

bref/greinar/nr/159 
87 Friðhelgi einkalífs, bls. 61. 
88 Páll Hreinsson: Upplýsingalögin, bls. 39-41. 
89  Úrskurður Úrskurðarnefndar um Upplýsingamál 31. maí 2011 (367/2011) 

Þagnarskylda starfsfólks grunnskóla takmarkast þó af tilkynningarskyldu þeirra, sem  

hafa afskipti af börnum skv. 2. mgr. 17. gr. barnaverndarlaga nr. 80/2002, en sú tilkynningar-

skylda gengur framar ákvæðum laga um þagnarskyldu, sbr. 3. mgr. 17. gr. barnaverndarlaga 

nr. 80/2002. Brotum á þagnarskyldu er veitt refsivernd í 230. gr. almennra hegningarlaga  

nr. 19/1940 en samkvæmt ákvæðinu er lögð refsing við því ef opinber starfsmaður segir frá 

einkamálefnum sem leynt eiga að fara og hann hefur fengið vitneskju um í starfi sínu.90 

4.7 Miðlun upplýsinga við flutning barns milli grunnskóla 

Reglur um hvernig staðið skuli að miðlun upplýsinga milli grunnskóla er að finna í hinu 

sérstaka þagnarskylduákvæði, 2. mgr. 27. gr. grskl., þar segir að óheimilt sé að veita 

upplýsingar um vitnisburð einstakra nemenda öðrum en þeim sjálfum og foreldrum þeirra. 

Heimilt sé þó að veita þessar upplýsingar vegna flutnings nemenda milli skóla og innritunar í 

framhaldsskóla, en krafist er fullrar þagnarskyldu og málsmeðferðar í samræmi við gildandi 

lög um persónuvernd. Frekari reglur um miðlun uppplýsinga er að finna í 8. gr. rg. nr. 

897/2009. Í 2. mgr. hennar segir að við flutning nemenda milli grunnskóla skuli skólastjóri 

þess skóla, sem nemandinn var í, sjá til þess að nauðsynlegar persónuupplýsingar um 

nemenda flytjist með tryggum og öruggum hætti til viðtökuskóla. Ef ekki liggi fyrir vitneskja 

um viðtökuskóla verða gögnin ekki send fyrr en beiðni viðtökuskóla hafi borist. Ekki er gert 

ráð fyrir að foreldrar né börnin sjálf þurfi að samþykkja miðlun nauðsynlegra persónu-

upplýsinga milli grunnskóla, en skólastjóri skal tilkynna foreldrum um þessa miðlun gagna og 

um rétt þeirra til vitneskju um þau.  

Í 2. mgr. 18. gr. grskl. er, eins og áður segir, lögð sú skylda á foreldra að veita upplýsingar 

um barn sitt sem nauðsynlegar eru fyrir skólastarf í þeim tilgangi að stuðla að velferð 

barnsins. Upp geta þó komið vafamál og miðlun tiltekinna upplýsinga er ekki alltaf talin 

barninu fyrir bestu. Í fyrrnefndum Úrskurði Persónuverndar 22. júní 2011 (2011/231) fór 

móðir fram á það við skóla að persónuupplýsingum um son hennar yrði eytt úr dagbók hans á 

Mentor. Í dagbókina hafði verið sett inn færsla um drenginn þar sem hann hafði verið sagður 

„rosalega reiður“ og „hreinlega kolvitlaus“. Móðirin taldi það geta skaðað drenginn ef 

upplýsingar, sem skráðar væru inn á Mentor, fylgdu honum við flutning í annan grunnskóla. 

Skólinn var ósammála, taldi nauðsynlegt að geyma þessar upplýsingar og neitaði beiðni 

móður um að eyða færslunni af Mentor. Persónuvernd komst að þeirri niðurstöðu að skólinn 

skyldi eyða færslunni af Mentor og að þessar upplýsingar væru ekki nauðsynlegar til að 

viðtökuskóli drengsins gæti veitt honum þá þjónustu sem honum bæri samkvæmt grskl.  

                                                
90 Friðhelgi einkalífs, bls. 63. 

Má hér að lokum nefna að í 2. mgr. 8. gr. rg. nr. 897/2009 segir að við flutning  

persónuupplýsinga milli skóla skuli skólastjóri sjá til þess að upplýsingarnar flytjist með 

tryggum og öruggum hætti til viðtökuskóla. Ekki kemur fram í reglugerð hvernig skólastjóri 

skuli tryggja flutning persónuupplýsinga, með öruggum hætti, en í leiðbeiningum um 

skjalavörslu fyrir grunnskóla Reykjavíkurborgar kemur fram að skjöl, sem send eru við 

flutning nemenda milli skóla, skuli send viðtökuskóla á öruggan hátt, t.d. í ábyrgðarpósti.91 

Sending viðkvæmra persónuupplýsinga í almennum pósti er ekki talin uppfylla ákvæði pvl. 

nr. 77/2000 um öryggi persónuupplýsinga.92 

5 Hvað verður um persónuupplýsingarnar þegar barn lýkur grunnskóla? 
5.1 Lög um Þjóðskjalasafn nr. 66/1985 

Samkvæmt fyrri umfjöllun hefur komið fram að öll gögn, sem berast grunnskóla, verða til 

innan skólans eða eru send frá grunnskólanum, eru opinber gögn.93 Grunnskólum er óheimilt 

að eyða gögnum í vörslum sínum nema með sérstakri heimild Þjóðskjalasafns, sbr. 8. gr. rg. 

um héraðsskjalasöfn nr. 283/1994. Í lögum nr. 66/1985 um Þjóðskjalasafn Íslands er lagður 

lagarammi fyrir skjalavörslu opinberra aðila á Íslandi. Samkvæmt 2. mgr. 5. gr. þeirra skulu 

sveitarfélög og stofnanir þeirra afhenda skjalasöfn sín til varðveislu til viðkomandi 

héraðsskjalasafns en til Þjóðskjalasafns ef sveitarfélag er ekki aðili að héraðsskjalasafni.94 

Skilaskyldir aðilar skulu afhenda héraðsskjalasafni skjöl eigi síðar en þegar þau hafa náð 30 

ára aldri, sbr. 6. gr. rg. nr. 283/1984. Skal miða við síðustu innfærslu í bók eða síðasta bréf 

afgreidds máls, en héraðsskjalavörður getur stytt eða lengt þennan frest í einstökum tilvikum 

ef sérstakar ástæður mæla með því. 

5.2 Ákvæði 9. gr. reglugerðar nr. 897/2009  

Ákvæði 9. gr. rg. nr. 897/2009 fjallar um ábyrgð á meðferð persónuupplýsinga. Í 2. mgr. er 

svohljóðandi regla.  

                                                
91 Skjalamál í grunnskólum Reykjavíkuborgar, fylgiskjal 4, bls. 13. 
92 Úrskurður Persónuverndar 22. júní 2011 (2010/1069). Þar komst Persónuvernd að þeirri niðurstöðu að 

sending viðkvæmra persónuupplýsinga í almennum pósti væri brot á ákvæðum 1. tölul. 1. mgr. 7. gr., 1. og 2. 
mgr. gr. 11. gr. laga nr. 77/2000 pvl. um öryggi persónuupplýsinga. Í þessu tilviki hafði BUGL (barna og 
unglingageðdeild Landspítala) sent greiningu barns í almennum pósti og hafði eintak til móður ekki skilað sér. 
Landspítalinn taldi að með því að senda greininguna í almennum pósti væru uppfyllt ákvæði 11. gr. 
persónuverndarlaganna um vernd gegn óleyfilegum aðgangi. Í svörum spítalans til Persónuverndar segir að 
kostnaður við að senda bréf í ábyrgðarpósti væri of mikill og þess vegna væru skjöl send í almennum pósti. 
Persónuvernd taldi hins vegar, eins og áður greinir, að þetta bryti gegn reglum um öryggi við meðferð 
persónuupplýsinga. 

93 Skjalamál í grunnskólum Reykjavíkurborgar, fylgiskjal 4, bls. 16. 
94 Njörður Sigurðsson, ritstj.: Handbók um skjalavörslu sveitarfélaga, bls. 12. 

Þegar skólagöngu barns er lokið og ekki eru lengur fyrir hendi málefnalegar ástæður til 
varðveislu upplýsinga um það skal sá aðili sem falin er meðferð og varsla upplýsinga, þ. e. 
héraðsskjalasafn eða þjóðskjalasafn Íslands, annast meðferð þeirra í samræmi við fyrirmæli laga 
um þjóðskjalasafn og fyrirmæli sett samkvæmt þeim. 

Samkvæmt 1. mgr. 9. gr. er það á ábyrgð skólastjóra að meðferð og varsla upplýsinganna í 

skólanum sé í samræmi við kröfur sem gerðar eru til ábyrgðaraðila skv. pvl. og lögum um 

Þjóðskjalasafn nr. 66/1985. Gögn um mætingu nemenda, prófúrlausnir, sem ekki er skilað til 

nemenda, og aðrar skýrslur um daglega frammistöðu nemenda skal geyma í samræmi við 

skjalavörslu viðkomandi skóla er byggja skal á reglum Þjóðskjalasafns þar til því er skilað til 

Borgarskjalasafns, sbr. 4. mgr. 9. gr. rg.  

6 Dæmi um framkvæmd laganna 
6.1 Framkvæmd laganna 

Við könnun á vernd friðhelgi einkalífs barna í því sambandi, sem hér hefur verið rakið er  

ekki einungis nauðsynlegt að kanna hvaða kröfur eru gerðar í lögum og reglum, heldur þarf 

einnig að kanna hvernig framkvæmd þeirra getur verið og hvort friðhelgi sé í raun veitt 

nægilegt vernd. 

Eins og áður hefur komið fram eru það sveitarfélögin sem bera ábyrgð á rekstri 

grunnskóla sbr. 5. gr. grunnskólalaga og eitt af markmiðum nýrrar grunnskólalöggjafar 2008 

var að styrkja sjálfstæði skóla.95  

6.2 Skýrsla starfshóps um skjalamál í grunnskólum Reykjavíkurborgar 

Í ágúst 2010 stofnaði fræðslustjóri Reykjavíkur starfshóp um skjalamál í grunnskólum 

borgarinnar. Í þessum starfshópi áttu sæti fulltrúi frá skjalasviði Menntasviðs, fulltrúi 

Borgarskjalasafns og skólastjórnendur úr tveimur skólum. Lögfræðingur Menntasviðs var 

hópnum til ráðgjafar. Hópurinn var settur á stofn í þeim tilgangi að auðvelda grunnskólum að 

framfylgja þeim lögum og reglum sem gilda um skjalamál og upplýsingarétt. Helstu verkefni 

hópsins voru að vinna leiðbeiningar um skjalamál grunnskóla, m.a. um varðveislu og eyðingu 

gagna, vinna úttekt á skjalamálum grunnskóla, vinna skjalavistunaráætlun grunnskóla, finna 

leiðir til að varðveita skjöl úr Mentor, halda fræðslufundi með skólastjórum og móta stefnu 

um eftirfylgni við skjalamál grunnskóla.96  

Skjalakönnun var gerð meðal skólastjóra í grunnskólum Reykjavíkur haustið 2010. 

Svarendur voru alls 40 og voru niðurstöður hennar m.a. þær að 90% þeirra skólastjóra sem 

                                                
95 Alþt. 2007-08, A-deild, bls. 1796. 
96 Skjalamál í grunnskólum Reykjavíkurborgar, bls. 3. 

svöruðu höfðu ekki fengið fræðslu um skjalamál á síðustu 5 árum, 95% höfðu ekki skjalalykil 

til að raða skjölum eftir og 90% skólastjórnenda höfðu enga skjalavistunaráætlun til að starfa 

eftir. Þegar spurt var hvort til væru almennar leiðbeiningar (handbók) handa starfsmönnum 

skólans um skjalavörslu og skjalameðferð svöruðu 97% því neitandi. Spurt var hvort skólinn 

væri með einhverjar reglur um meðferð trúnaðarskjala og svöruðu 90% skólastjórnenda því 

játandi, en einungis 23% þeirra voru með skriflegar reglur um meðferð trúnaðarskjala í sínum 

skólum.97 Þegar spurt var hvar skjöl skólans væru geymd svöruðu 58% skjólastjórnenda að 

trúnaðaskjöl væru geymd í skjalageymslu, 20% sögðu þau vera geymd á skrifstofu skólans og 

13% kváðu þau vera geymd á skrifstofum starfsfólks.98 Spurt var hverjir hefðu aðgang að 

skjölum skólans og voru svörin mjög mismunandi, ýmist var það skólastjóri, aðstoðar-

skólastjóri og sérkennarar, ritarar, deildarstjóri sérkennslu, allir, sem þurfa að vinna með þá 

nemendur, sem fjallað er um í trúnaðarskjölum, stjórnendur, skrifstofustjóri, kennarar, þroska-

þjálfar og stuðningsfulltrúar, allt eftir því um hvaða skjöl væri að ræða.99 Þegar spurt var 

hvort skjölum frá skólanum hafði verið skilað til Borgarskjalasafns svöruðu 30% neitandi, 

15% vissu það ekki og 52,5% svöruðu því játandi.100 

Af þessu má draga þá ályktun að vöntun hafi verið á skýrum reglum um meðferð trúnaðar-

skjala og skjalavörslu almennt innan grunnskóla og höfðu skólastjórnendur kallað eftir 

þeim.101 Síðan þessi könnun var lögð fyrir skólastjórnendur Reykjavíkurborgar hafa verið 

haldnir fræðslufundir fyrir þá og aðra starfsmenn skólanna sem að skjalamálum koma. Öllum 

skólastjórum gafst kostur á að koma á þessa fræðslufundi og nýttu flestir þeirra það boð.102  

Starfshópurinn vann skjalavistunaráætlun fyrir grunnskóla borgarinnar í samstarfi við 

Borgarskjalasafn Reykjavíkur. Skjalavistunaráætlunin tók gildi 1. mars 2011 og gildir að 

hámarki í 5 ár. Hún gildir fyrir alla grunnskóla borgarinnar en hverjum skóla er þó heimilt að 

laga áætlunina að sinni starfsemi í samvinnu við Borgarskjalasafn. Í áætluninni kemur fram að 

heildargeymslutími skjala innan skóla skuli almennt vera 5–10 ár áður en þau skuli afhent 

Borgarskjalasafni til varðveislu, og skal skjölum skilað á 5 ára fresti. Þegar gögn eru afhent 

skal fylgja þeim geymsluskrá yfir innihald hverrar öskju. Í áætluninni eru skjölin flokkuð og 

skilgreint hvernig þeim skuli raðað, hvort varðveita eigi þau eða eyða þeim, hver skuli vera 

tímafrestur á skilum, á hvaða formi skuli skila og hvort um sé að ræða trúnaðarskjöl. Frekari 

                                                
97 Skjalamál í grunnskólum Reykjavíkurborgar, fylgiskjal 2, bls. 1. 
98 Skjalamál í grunnskólum Reykjavíkurborgar, fylgiskjal 2, bls. 3. 
99 Skjalamál í grunnskólum Reykjavíkurborgar, fylgiskjal 2, bls. 4. 
100 Skjalamál í grunnskólum Reykjavíkurborgar, fylgiskjal 2, bls. 5. 
101 Skjalamál í grunnskólum Reykjavíkurborgar, bls. 3. 
102 Skjalamál í grunnskólum Reykjavíkurborgar, bls. 5. 

leiðbeiningar eru síðan í athugasemdadálki.103 Ítarlegri umfjöllun um þessar leiðbeiningar 

rúmast ekki innan þessarar ritgerðar en óhætt er að draga þá ályktun af niðurstöðu skjala-

könnunarinnar 2010 að mikil þörf var á þeim og þeirri vinnu sem starfshópurinn skilaði af sér.  

7 Niðurstaða/Lokaorð 
Eftir könnun á því sem lagt var upp með í upphafi ritgerðar er ljóst að samkvæmt ákvæðum 

grskl. er gert ráð fyrir skráningu, meðferð og miðlun á margs konar persónuupplýsingum um 

börn í grunnskólum, sem sumar hverjar eru mjög viðkvæmar. Samkvæmt grskl. er megin-

tilgangur þessarar vinnslu persónuupplýsinga í þágu velferðar barns, með það að markmiði að 

geta veitt því viðeigandi þjónustu. 

Aðgangur forsjárforeldra er tryggður í lögunum og löggjafinn hefur leitast við að skýra 

lagalega stöðu forsjárlausra foreldra með nýju ákvæði í barnalögum nr. 61/2012. Í ákvæðum 

grskl. er hins vegar aðeins í einu ákvæði minnst á rétt nemenda til að skoða metnar 

prófúrlausnir og önnur gögn um námsstöðu, sbr. 3. mgr. 27. gr. grskl. og 1. mgr. 4. gr. rg. nr. 

897/2009. Ekki er þó samkvæmt lögunum skilgreindur sjálfstæður réttur nemenda sjálfra til 

þess aðgangs heldur gert ráð fyrir því að foreldrar þurfi, sem forsjáraðilar, að bera fram beiðni 

um aðgang, sbr. 2. mgr. 4. gr. rg. 897/2009. Ekki er að finna ákvæði í grskl. um sjálfstæðan 

rétt nemenda til að fá vitneskju um þær upplýsingar sem unnið er með um þá, rétt til að fá 

útskýringar á því hvers vegna verið sé að vinna með upplýsingarnar eða til að gera 

athugasemdir við þær persónuupplýsingar sem verið er að vinna um nemenda. Ekki er að 

finna skýrar miðlægar reglur um notkun Mentors, en umboðsmaður barna hefur kallað eftir 

þeim í árlegri skýrslu sinni til forsætisráðherra.104 Brot á skólareglum og viðurlög við þeim er 

eitt af þeim atriðum sem hver skóli skal setja sér reglur um, skv. f-lið. 2. gr. rg. nr. 1040/2011. 

Hvergi er þó að finna miðlægar reglur um það hvort skrá eigi öll brot á skólareglum eða 

einungis þegar um alvarleg brot er að ræða. Án skýrra reglna um hvaða brot skuli skrá og hvar 

þau skuli skráð er óhætt að fullyrða að ekki sé alltaf auðvelt fyrir starfsfólk skóla að meta það 

hverju sinni og er því hætt við misræmi í framkvæmdinni. 

Við könnun á því hvað verður um upplýsingarnar eftir að skólagöngu barns líkur kom 

fram að sú skylda hvílir á skólum að varðveita allar upplýsingar samkvæmt lögum nr. 

66/1985 um Þjóðskjalasafn og skal ekki eyða neinum gögnum um nemendur í grunn-

                                                
103 Skjalamál í grunnskólum Reykjavíkurborgar, fylgiskjal 3, bls.1-2. 
104 Skýrsla umboðsmanns barna til forsætisráðherra 2011, bls. 17. 

skólum.105 Sú varðveisla stangast þó á við leiðbeiningar starfshóps skv. 29. gr. 

persónuverndartilskipunar nr. 95/46/EB sem fjallað var um í þriðja kafla.106 Má velta fyrir  

sér nauðsyn varðveislu allra þessarra upplýsinga en á móti kemur þó það sjónarmið að 

varðveisla þeirra getur reynst nauðsynleg og í einhverjum tilvikum átt þátt í því að skera úr 

um rétt fólks.107 

Réttur barns samkvæmt Barnasáttmálanum er sjálfstæður réttur barnsins og samkvæmt 

leiðbeiningum starfhóps 29. gr. persónuverndartilskipunar nr. 95/46/EB á forsjá foreldra  

ekki að skerða sjálfstæðan rétt barns til verndar frihelgi einkalífs við skráningu persónu-

upplýsinga.108 

Ef tryggja á sjálfstæðan rétt barna til friðhelgi einkalífs þeirra, í þeim skilningi, sem hér 

hefur verið fjallað um, færi betur á að setja sérstök ákvæði um þann rétt í grskl. Með setningu 

sérstakra ákvæða í grskl., þar sem skilgreind væru réttindi þeirra skv. 16. gr. Barnasáttmálans, 

væri friðhelgi þeirra við skráningu persónuupplýsinga um þau í grunnskólum veitt frekari 

vernd. Við beitingu þessara ákvæða yrði þó alltaf að huga að þeim fjórum grundvallarreglum 

Barnasáttmálans sem nefndar hafa verið, og þá sérstaklega reglunni um hvað sé barni fyrir 

bestu, sbr. 3. gr. sáttmálans, og reglu 12. gr. um virðingu fyrir sjónarmiðum barnsins.109 

Einnig yrði hér, eins og áður hefur komið fram, að finna jafnvægi milli réttar og skyldu 

forsjáraðila og réttinda barnsins.110 

Lögfesting sjálfstæðra réttinda barna efla réttarstöðu þeirra og er í samræmi við þróun 

löggjafar á sviði barnaréttar.111 Má í því sambandi nefna að í 1. gr. nýrra barnalaga nr. 

61/2012, sem taka gildi 1. janúar 2013, hafa verið lögfest réttindi barns samkvæmt 

grundvallarreglum Barnasáttmálans. Er það mikilvæg réttarbót fyrir börn þar sem ákvæðið er 

ekki einskorðað við þau málefni, sem barnalögin fjalla um, heldur almennt, alls staðar þar 

sem teknar eru ákvarðanir er varða börn.112 

Eins og fram hefur komið er þó ekki nægilegt að setja lög heldur þarf einnig að gæta að 

framkvæmd laganna. Vegna sjálfstæðis sveitarfélaganna, sbr. 78. gr. stjskr. og áherslu á sjálf-
                                                
105 Starfshópur um skjalavörslu sendi grisjunarbeiðni til Þjóðskjalasafns Íslands og óskaði eftir því að fá að grisja 

mætingar nemenda tveimur árum eftir að skólagöngu þeirra lyki. Þeirri beiðni hafnaði Þjóðskjalasafn. 
Mætingar nemenda, einkunnir og dagbókarfærslur af Mentor skulu prentuð og varðveitt til framtíðar og ekki 
verður neinum gögnum eytt af Mentor. Skjalamál í grunnskólum Reykjavíkurborgar, bls. 4. 

106 Working Document 1/2008 on the protection of children‘s personal data, bls. 14. 
107 Úrskurðarnefnd um upplýsingamál 31. maí 2011 (A-367/2011 . Úrskurðað var um aðgang konu að gögnum 

um látinn föður sinn frá barnaverndarnefndum og skóla, sem hún þurfti vegna kröfu um sanngirnisbætur skv. 
lögum nr. 47/2010 um sanngirnisbætur. 

108 Working Document 1/2008 on the protection of children‘s personal data, bls. 14. 
109 Working Document 1/2008 on the protection of children‘s personal data, bls. 17. 
110 Þórhildur Líndal: Barnasáttmálinn, bls. 33. 
111 Þórhildur Líndal: „Barnasáttmálinn“, bls. 95. 
112 Þskj. 328, 140. lögþ. 2011-12, bls. 52 (enn óbirt í A-deild Alþt.). 

stæði skólanna, er óhætt að fullyrða að framkvæmdin geti verið mismunandi eftir skólum þó 

að allir eigi þeir að vinna innan ramma sömu laga og reglna í þessum efnum. Draga má þá 

ályktun eftir lestur skjalakönnunarinnar, sem fjallað er um í sjötta kafla, að eigi friðhelgi 

barna að vera tryggð við framkvæmd vinnslu persónuupplýsinga um þau í grunnskólum, er 

þörf á miðlægum reglum eða leiðbeiningum samsvarandi þeim sem hópur um skjalamál 

grunnskóla Reykjavíkurborgar hefur tekið saman. Ítarlegri umfjöllun um þetta efni rúmast 

ekki hér en þörf er á frekari rannsókn og samanburði á framkvæmd skóla í öllum 

sveitarfélögum landsins. 

Reglur og leiðbeiningar, eins og þær sem starfshópur um skjalamál hefur gert fyrir 

grunnskóla Reykjavíkur, munu vafalaust hjálpa skólunum við að móta skýra framkvæmd við 

alla vinnslu persónuupplýsinga um börn og auka vernd friðhelgi einkalífs þeirra. Huga þarf 

vel að þessum málum til verndar þeim grundvallarmannréttindum barna að njóta friðhelgi um 

einkalíf sitt í grunnskóla. 

